
ПЕТӖР ХУСАНКАЙ ЭТКЕРӖ - НАЦИ ПУЯНЛӐХӖ 
 
Статья авторӗ чӑваш халӑх поэчӗ Петӗр Хусанкай ҫырнисен I томне хальхи куҫпа 

вуласа тишкерет. Ҫавна май самана тата поэт, художник тата политика проблемӑсене 

хускатать. Поэт пултарулӑхне автор пӗтӗмӗшле культура контекстӗнче тата вӑхӑт 

кӑткӑслӑхне шута илсе хаклама кирлине палӑртать. Ун шухӑшӗпе, Хусанкай поэзийӗн чи 

вӑйлӑ енӗсенчен пӗри — автор «таса» лирикӑпа гражданлӑх кӗвви-туртӑмӗсене 

ҫынӑҫуллӑ ҫыхӑнтарма пултарни. 

Хӑй вӑхӑтӗнче Петӗр Хусанкай ҫырнисене виҫӗ томпа кӑларма пикеннӗччӗ, анчах та 

юлашки томӗ темле сӑлтава пула тухаймарӗ. Тен, авторӗ ҫӗре кӗни чӑрмантарчӗ. Акӑ 

ӗнтӗ тинех ҫак ӗҫ ҫӗнӗрен хускалчӗ, хальхинче поэт ҫырнисене ултӑ томпа кӑларма 

палӑртнӑ. Кӑҫал тухнӑ пуҫламӑш тома сӑвӑсем, тӗрлӗ вӑхӑтра тухнӑ кӗнекесенчен илнӗ 

уйрӑм сӑвӑ ярӑмӗсем кӗнӗ. Ҫак тӗлӗшпе гуманитари институчӗ чылайранпа пархатарлӑ 

ӗҫ туса пынине асӑнмалла, И.Яковлев, И.Юркин, Г.Тимофеев, К.Иванов, Ҫеҫпӗл Мишши, 

И.Тӑхти, С.Элкер, Ф.Павлов, Юман Мӗтрийӗ тата ытти ҫыравҫӑсен кӗнекисем асӑннӑ 

институт ӗҫченӗсем вӑй хунипе кун ҫути курма пултарчӗҫ. Пухса хатӗрленӗ алҫырусем 

татах та нумай-ха институтра, вӗсем те, тӗрлӗ чӑрмава ҫӗнтерсе, вулакан патне ҫитессе 

шанас килет. 

П.Хусанкайӑн I томӗнче 1922-1945 ҫулсенче ҫырнӑ лирика вырӑн йышӑнать. Поэт 

хӑй пурӑннӑ чухне те, ҫӗре кӗнӗ хыҫҫӑн та кун пек туллин кун ҫути курайман ҫак сӑвӑсем. 

Чылайӑшӗ пуҫласа ҫапӑнать. Паян ӗнтӗ сӑвӑҫ ҫырнӑ кашни йӗрке пирӗншӗн пӗлтерӗшлӗ, 

акӑ мӗншӗн «Ҫырнисен пуххинче» вӗренчӗклерех хайланӑ сӑвӑсем те, васкавар тӗрлесе 

е хӑртаса ҫеҫ хунисем те вырӑн тупма тивӗҫлӗ. 

Тӗрлӗ ҫулсенче ҫырнӑ сӑвӑсене хронологи еккипе вуласа пынӑ май, Хусанкай чӑваш 

поэзине яр-уҫӑ саспа килсе кӗнине тӳрех асӑрхатӑн. Ҫирӗммӗш ҫулсенчех поэт сӑн-

сӑпачӗ хӑйнеевӗрлӗхӗпе палӑрать. Ун сӑвви-поэмисем пирки ҫине-ҫинех статьясемпе 

рецензисем ҫапӑнаҫҫӗ, вӗсене тӗрлӗрен хак параҫҫӗ, час-часах тавлашусенче таканари 

шывӗпе пӗрле чӑпӑх пепкине кӑларса пӑрахни те пулмасть мар. 

Хусанкай пултарулӑхне тӗрлӗ тапхӑрсене пайлас ыйтӑва тӗкӗнмесӗр, эпӗ кунта 

сӑмахӑма поэтӑн ҫирӗммӗш ҫулсенче ҫырнӑ сӑввисенчен пуҫласшӑн. 

Поэт ҫырнине хак памаллах ӗнтӗ, кун пирки иккӗленме кирлӗ мар. Анчах тиркевҫӗ 

сисӗмлӗ чунлӑ пулмалла тата поэзи вӑрттӑнлӑхне ӑнкарма тивӗҫлӗ. Шел те, Хусанкай 

пурӑннӑ тата ӗҫленӗ чух ун шайӗнчи критик пулман пирӗн. Ку тӗлӗшпе халь те шутсӑр 

чухӑн эпир. Хӑй вӑхӑтӗнче (20-30 ҫҫ.) Хусанкай ҫырнисене ӑнланса илеймесӗрех 

тиркешсе, ытларах чухне, ним ҫукран нимӗр ҫӑрса, кам ӳркенмест ҫав пичетре сӑмах 

калама май тупнӑ. Поэт хӑй каларӗшле, идеологи ертӳҫисемпе тиркевҫӗсем унран 

«самана пӑртакулҫи» тӑвасшӑн пулнӑ. Ҫын ӑс-кӑмӑлне туррӗн витӗм парса, улӑштарса 



ҫӗнетес ӗҫре поэзи вӑйне ылташши тӳртӗн те кӑнттамраххӑн ӑнланни пулнӑ ӗнтӗ ку. 

Хусанкай вара 20-мӗш ҫулсенчех Хусанти техникумра вӗреннӗ вӑхӑтра, ҫакна лайах 

пӗлнӗ: талантсӑр чӑн поэзи нихӑҫан та пулаймасть. Чӑн та, хитре сӑвӑпа воспитани парас 

ӗҫре те усӑ курма пулать. Анчах вӑл педагогсен ӗҫӗ: «Манран ача пӑхса пулаймӗ: пӗлӳ 

вӑл - тӗнӗл... сӑвӑ ҫаврӑрма», тет вӑл. Ҫавӑнпа та вун-вун сӑвӑҫ «воспитани паракан», 

социализм утӑмне «хӑвӑртлатакан» сӑвӑ йӗркисем ҫырнӑ чух вӑл шалти сассине тӑнлать. 

Шанатӑп хамӑн ҫӑлтӑра,  

Шалти ҫутта кӑна шанатӑп.  

Ахалӗн мар вӑл ялтӑрать  

Ҫӗрле те, ир те, кӑнтӑрла та. 

Ҫирӗммӗш ҫулсенчи Хусанкай хӑй «чунӗн тӳрӗ кӗпҫине авма» парас мар, вӗренпе 

кӑкарӑнас мар тесе, ирӗклӗ те «таса» поэзишӗн харсӑрланса кӗрешнӗ. Кунта ӗнтӗ уйрӑм 

тема пирки сӑмах пырать, влаҫпа литература теми ку. Идеологи витӗмӗ е ун усси-

пархатарӗ литератор (поэт) ӗҫӗнче еплерех палӑрмалла-ха вӑл? Пуслӑхласа тӑни, 

тилхепене кӑрт-карт турткалани е пушӑпа шартлаттарни мар-ҫке-ха влаҫ вӑйӗ. Пӗремӗкпе 

илӗртсе (хисеплӗ ятпа е наградӑпа) читлӗхе хупни те мар вӑл. Хусанкай «Пушкин 

патӗнче» ятлӑ сӑвӑра акӑ епле калать кун пирки: 

Тӳре-шара тӳнет те хӑпарать,  

Ҫар пуҫӗсем килеҫҫӗ те каяҫҫӗ.  

Пӗр сирӗн ҫивчӗ хӗҫ-пӑшалӑра  

Мукатаймасть ҫак ҫутҫанталӑк влаҫӗ. 

Пушкин — акӑ кам вӑл Хусанкайшӑн чӑн-чӑн ӑс-хакал хуҫи. Е ун пекех ҫӳллӗ шайри 

поэт, ӳнерҫӗ, мусӑкҫӑ. Паллах, вӑл хӑйӗн творчествине философилле тарӑнлатса та 

гуманизм идейисемпе пуянлатса, сулмаклӑ шая ҫӗклеме пултарнӑ этем. Сӑвва 1933 

ҫулпа палӑртнӑ. Ку вӑхӑтра Хусанкай лайӑх ӑнланнӑ ӗнтӗ: влаҫпа искусство хушшинче 

ӗмӗрхи хирӗҫӳ пырать, идеологи ертӳҫисем художника пӑхӑнтармалли тӗрлӗ майсемпе 

усӑ кураҫҫӗ, пысӑк художник авторитечӗ вӗсене сывлӑш пек кирлӗ: хӑйсем тытса пыракан 

политикӑна илӗртӳллӗ сӑн парасшӑн вӗсем, халӑх сассипе калаҫакан поэт сӑмахӗ ҫине 

таянасшӑн. Чӑн-чӑн художник халӑх умӗнчи тивӗҫне, искусствӑн сӑваплӑ та пархатарлӑ 

миссине пурнӑҫлас тӗллевпе тамӑкра ҫунма та хатӗр. Таланчӗ унӑн влаҫри чиновниксем 

пани мар-ҫке-ха, вӑл-турӑ, ҫутҫанталӑк парни. Шӑпчӑк пек, вӑл юррине юрламасӑр 

пултараймасть, ҫутҫанталӑк хистевӗ ку, чун тӗпӗнчи ҫӑлкуҫ таппи. Суялӑхшӑн, чуна 

сутнишӗн, талантне кирлӗ-кирлӗ марпа вакланишӗн поэта ҫутҫанталӑк хӑрушла тавӑрать 

яланах. Пӗрре мар пырса тухать вӑл ҫырнисенче ҫак тема патне. Темиҫе сӑвӑ йӗрки 

ҫырма ҫеҫ ӗлкӗрнӗ «сар сӑмсасем» авӑ хӑйсем хушшинче чап валеҫеҫҫӗ: «Ак ку пирӗн 

Лермонтов, ку пирӗн - Пушкин», текелеҫҫӗ («Микул турӑпа Кӑмиссар Курийӗ»)» Паллах, 

ку кулӑшла хӑтлану. Е тепӗр чух Хусанкай ҫакӑн пек ыйту та лартать: «Тусӑм, кам-ши 

пирӗн Пушкин? Кам ятне сума сӑвас?» Чӑн та, пур-ши пирӗн хамӑрӑн Пушкин? 



Сӑввӑмӑр пит чухӑн халӗ,  

Сӑвӑсем ҫукпа пӗрех.  

Пӗр Кӗҫтукӑн чун хавалӗ  

Ялтӑртатӗ ӗмӗрех. 

Чӑваш поэзийӗн пӗр генине уйӑрса асӑнать кунта Хусанкай. Таса поэзи картне 

лартма хӑват ҫитерекен тек ҫук. Ҫеҫпӗл те Нарспи юрӑҫин шайне ҫӗкленеймен. К.Иванов 

ӗмӗр пурӑнӗ, анчах та кашни самана хӑйӗн Пушкинӗпе Ивановне ҫитӗнтересшӗн. Чӑваш 

литературинче те ҫав куна кӗтни сисӗнет, шӑв-шав та ҫӗкленсе илет. Прозӑри талантлӑ 

ӑста Е.Эллиев чӑваш ҫыравҫисем патне янӑ «Уҫӑ ҫырӑвӗнче» ҫав вӑхӑтри чӑваш 

литератури шайӗ Пушкин саманипе пӗр килет тесе ӗнентерет. Есенинпа Маяковский 

вӑхӑчӗ пирӗншӗн пуласлӑхра-ха тет, малтан Пушкин тапхӑрне «пурӑнса ирттерес» пулать 

тесе ҫырать. Апла-тӑк, «ваканси» пур пулсан, Хусанкайӑн мӗншӗн-ха вырӑс генийӗпе 

юнашар тӑрса, виҫӗнсе пӑхас мар! Хасанкая юратакансем, тус-юлташӗсем поэта хӑйне те 

куҫранах каланӑ кун пирки. Хусанкай хӑй те риторикӑлла ыйту ҫеҫ лартнӑн туйӑнать, 

«кам-ши пирӗн Пушкин» тенӗ чух. Хӑй хӑватне туйнӑ вӑл. Апла пулин те Хусанкая сӳтсе 

явнӑ чух ҫыравҫӑсенчен пӗри ҫапла хушса хурать: «Писатели не могут забывать, как 

Сергей Порфирьевич учил создавать образы» (Лик Чувашии, 1994, №5). Ҫапла, ҫӗнӗрен 

ҫуратнӑ мифсем саккун вӑйне илччӗр тесен, культ туса хумалла пулнӑ, ҫак ӗҫре 

ҫыракансем хӑйсем те нумай пулӑшнӑ. Паллах, та-лантсӑррисем. Чӑннипе, тин ҫеҫ 

асӑннӑ лару-тӑрура ӑс-хакӑл хуҫи Хусанкай пулнӑ, обком секретарӗ, влаҫпа витӗнсе, 

таланта мӗнле ҫырмаллине «вӗрентнӗ». Плотин калани аса килет: «Деятель всегда 

ограничен, сущность деятельности - самоограничение: кому не под силу думать, тот 

действует». Философ шухӑшӗ паян та чӑнра тӑрать. 

Тӗпрен илсен, ҫирӗммӗш ҫулсенчи Хусанкай Ҫеҫпӗл Мишши халалне асра тытса 

ӗҫлет. Аслӑ поэт чӗри ӗнер ҫеҫ тапма чарӑннӑ, ҫапах та вӑл тӗп ҫула палӑртса хӑварнӑ. 

Самани ытла та хӑвӑрт улшӑнса пынӑ. Революци поэчӗ хӑй те ертӳҫӗ-идеолог пулнӑ, 

пурнӑҫа тӗпрен ҫӗнетсе улӑштарма йыхӑрнӑ. Ҫӗнелӳсем куҫ умӗнчех пулнӑ. Анчах та 

Ҫеҫпӗл ҫӗре кӗнӗ хыҫҫӑн тата виҫӗ ҫултан Хусанкай хайхи революцин ҫӗнӗ ҫимӗҫӗсене 

акӑ епле сӑнлать: «куҫ умӗнче кӑмиссарсем-мӗнсем тӑванлашаҫҫӗ «хӗрлӗ купсапа». Ҫак 

сулнӑксем поэта хытӑ шухӑшлаттараҫҫӗ. 

Шӑла йӗрса артист пуласшӑн ҫеҫ  

Кулаймӑп эп, кулаймӗ теп никам та.  

Ял хушшинче вилес пекех ӗҫеҫ,  

Хуласенче халь банда ҫине банда. 

Ҫакна курса чӑтайӗ-ши чӗрем  

Тӑван малашлӑх умӗнче чӗнмесӗр?  

Ан тив, вилем, ан тив, ҫӗрте ҫӗрем,  

Тӗрӗссине ҫырма ан чарӑр эсӗр. 



Тӗрӗссипе — путса ларма пултарӗ  

Чӗн тирлӗ Хусанкайӑр та ку чух.  

Ӑна халь хӳтӗлет хула бульварӗ,  

Таланчӗсӗр пуҫне ун ним те ҫук. 

Ӑна та кирлӗ пуль пӑртак укҫа:  

Ҫӑпатапа та сӑхманпа, мӑнтарӑн...  

Чӑваш Тӳре-шари, куҫна уҫах!  

Пӗртен-пӗр поэтна эс, тен, хӑтарӑн. 

Ҫитмӗл ҫул каярах ҫырнӑ йӗркесем. Апла пулин те епле вӗсем паянхи пирӗн 

пурнӑҫа сӑнӑ пек килсе тивеҫҫӗ. Литературӑпа искусство ҫыннисен пурнӑҫӗ паян та ҫавӑн 

пекех йывӑр, инкеклӗ. Асӑрхӑр-ха: Хусанкай талант таппине туять, ытлашши сӑпай е 

мӗскӗнленме тӑрӑшманни ӑна килӗшет те. Чӑн та ӗнтӗ, поэт хӑй таланчӗ пирки 

иккӗленменни, хӑйне «пӗртен-пӗр поэт» тени нумайӑшне вӗчӗрхентернӗ, чӗрисенче 

кӗвӗҫӳ вучахне чӗртнӗ, тӗрлӗ элек сарма сӑлтав панӑ. Кун пирки поэт юлташӗсем патне 

янӑ ҫырӑвӗсенче пӗрре мар асӑнать: пичетре тухман сӑвӑсене критика статйисенче 

чӑмлаҫҫӗ, тапӑнаҫҫӗ тата ҫавӑн пек хӑтланни этика виҫипе пӑхсан, чыссӑр ӗҫ тет. 

Ҫеҫпӗл эстафетине малалла тӑсма тӳр килнине, ҫав яваплӑ та сӑваплӑ тивӗҫе 

Хусанкай ытла та ир туйса илет: «пӗри сӳнсен тепри ялкӑшар», тет вӑл. Шӑнӑрсене 

карӑнтарса, сывлӑш ҫавӑрса илмелӗх те чарӑнмасӑр (Ҫеҫпӗл хускатса янӑ ритмпа 

самана хистевӗ!) малалла талпӑнса, поэт чи кӗске вӑхӑт хушшинче хамӑр поэзи тӳпине 

вирхӗнсе ҫӗкленет. Тап-таса та янкӑс лирика ҫӑлкуҫӗн таппи Хусанкай сӑвви-поэмисенче 

гражданлӑхӑн хӑватлӑ юхӑмӗпе пӗрлешсе, чӑваш поэзинче хальччен пулман илем тӗнчи 

ҫуратать. Чӑн та, гражданлӑх тенине ҫамрӑк поэт конкретлӑ пулӑмсемпе ҫыхӑнтарать: 

чикӗсӗр анлӑ та ним пӗлтерӗшсӗр урра-патриотла лозунгсемпе витӗнмест вӑл. Тӑван 

культура аталанӑвӗ-чӗрӗлӗвӗ савӑнтарать те кулянтарать те ӑна. Аҫта ҫӳренӗ чух та 

Хусанкай шухӑш-кӑмӑлӗпе чӑваш ҫӗрне, шурӑ Шупашкара асра тытать, тӑван ялне 

Сиктӗрмене ӗмӗт ҫуначӗпе вӗҫсе ҫитет. Поэт тӑван халӑха кӑштах ҫӗклесчӗ-ха тет. 

Шупашкар, Шупашкар, Шупашкар!  

Тыткӑна эс илетӗн мана.  

Хусанкай сан чуру пулса мар –  

Юрласа пурӑнасшӑн ҫунать. 

Тупа тунӑн илтӗнеҫҫӗ поэтӑн чунран тухакан сӑмахӗсем: «Ҫӗр ҫинче юратнӑ эп пӗр 

халӑх, уншӑн ҫеҫ пурнассӑм ман килет». Ҫав хушӑрах чылайӑшӗ поэзи гражданлӑхне 

риторикӑлла пушӑ йӗркесенче, чунран мар, пыр тӗпӗнчен тухакан кӑшкӑруллӑ 

сӑмахсенче ҫеҫ курнӑ. Пӗр амаран ҫуралнӑ сысна ҫурисем пек кӗшӗлтетнӗ ҫавнашкал 

сӑвӑсем хаҫат-журналта. Поэзи хакне йӳнетнине, ун миссине манса кайнине пӗлтерет 

ӗнтӗ ку. Ҫак туртӑм ҫулсерен татах та тарӑнрах тымар ярать. Поэт тивӗҫне маннисене 

Хусанкайпа юнашар утакан Митта Ваҫлейӗ вырӑнлӑ асӑрхаттарнӑччӗ: «Ан ут, поэт, уксах-



чӑлахӑн, сан аллӑнта шакӑртма мар». Хусанкайӑн хӑйӗн те сахал мар унашкал йӗркесем: 

е вӑл ҫунтарса илет сӑмахпа е йӗплет. Поэт ырми-канми ӗҫлеттернӗ чунне, вӗреннӗ, 

самана сассине тӑнланӑ. 

Ҫирӗмри Хусанкай сӑввисенче талант пиҫсе ҫитни яр-уҫҫӑн курӑнать. Культурӑпа 

интеллект тӗлӗшӗнчен те вӑл ыттисенчен ҫӳллӗрех шая хӑпарнӑ ӗнтӗ. Час-часах поэт 

сӑввисенче творчествӑн пылак та асамлӑ шерпетне асӑнать, хӑй пурнӑҫӗн тӗп тӗллевне 

поэзире курать. Хавхалану хавалӗ ӑна хӑлат ҫуначӗпе ярӑнтарать, сывлӑша 

пӳлӗнтерекен ҫӳллӗше ҫӗклет; кунашкал самантра поэт хӑй шайне татах та витӗртерех 

туять: 

Ӗлӗкрех эп ҫӗртишӗн ҫунаттӑм,  

Паян кун хӳрӳне ак тӳле:  

Сӑвӑра ӳссе ҫитнӗ ҫунатӑм  

Хӑпарасшӑн ҫӳлтен те ҫӳле. 

Поэзи тӳпин вӗҫӗ-хӗрри ҫук. Тӑрӑ ӑспа вӗри туйӑм шайлашсан, Хусанкай юратупа 

философи лирикин шедеврӗсем ҫуратать; талант Парнас ҫинче хӑйне пӗччен туйни те 

пулкалать ӗнтӗ. «Шелепи шерепи» поэмӑра каларӗшле, ҫыракан ҫынсен йышӗ пысӑк 

пулин те, «турӑ чуп тунисем» (чӑн талантсем) пӳрне хуҫса шутламалӑх та ҫук. Хусанкай 

хӑйӗнчен те, тантӑшӗсенчен те ҫав тери нумай ыйтать, ытларахӑшӗ ҫав виҫене 

тивӗҫтереймест. Пӗр шухӑш-кӑмӑллӑ туссем те ҫук мар поэтӑн, анчах сахал. Тунсӑх 

туйӑмӗ каснӑ самантра Ваҫанккапа сӑвӑласа пуплет вӑл:  «санпа ялан ман чунӑм урӑх, 

пӗлместӗп хам та мӗншӗнне». Тус юлташа чун суйлать-ҫке-ха: теприн, тен, талант ҫукрах, 

апла пулин те, ҫывӑх вӑл сана. Элкере чӗрипе шанать Хусанкай, ҫывӑх картать, ҫырупа 

сас парайманшӑн ӳкӗнсе, каҫару ыйтать вӑл хӑйӗнчен аслӑрах сӑвӑҫран: 

Юрататӑн эс тӑван уя,  

Атӑла чунна памашкӑн хатӗр.  

Пуклак пуҫлӑ тупӑлха туя  

Час-часах сана ертсе тухать-тӗр. 

Эс ҫӳретӗн пулӗ пӗр-пӗччен, —  

Тӑнӑҫра ӳсет ҫав пысӑк шухӑш.  

Каҫпала, пӑр авӑк тӗттӗмччен,  

Пур юмах та, пурӑнӑҫ та хутӑш. 

Вак ӗшнеллӗ лӑпкӑ вӑрмана  

Эс кӗретӗн уйӑх хӑпарсассӑн.  

Вӑрман урлӑ алӑ пар мана, —  

Уҫарах янратӑр манӑн сассӑм! 

Ӑнсӑртран мар Хусанкай каярахпа «элкер» - ушкӑн ҫӑлтӑрӑн асли пулать тесе 

ӑнлантарнӑччӗ. Элкер уншӑн яланах асли шутланнӑ. Ҫавӑн пекех Митта Ваҫлейне пӗрре 

мар сума суса асӑнать Хусанкай: тусӗн хулпуҫҫине туйса утнӑ вӑл поэзин тумхахлӑ ҫулӗ 



тӑрӑх. Тӑрӑлса тасалнӑ пысӑк культура шайӗнчи хутшӑнӑва тунсӑхлакан-тӗмсӗлекен 

Хусанкай Илле Тӑхтине пуҫ тайса хисепленӗ, каярахпа хитре те тарӑн шухӑшлӑ сӑвӑсем 

халалланӑ. Кун ҫулӗ кӗске пулнӑ Тӑхтин, анчах та акӑ епле яр-ҫутӑ, скульптура кӗлетки 

пек курӑмлӑ упранать ун сӑнарӗ Хусанкай асӗнче: 

Ун ҫӳллӗ ҫут ҫамки ӑспа ҫиҫетчӗ,  

Вылятчӗ шӳт ун типӗ куҫӗнче,  

Анчах туяттӑм: ҫын ҫав тер пӗччен!  

Алла ик аллипе тытса силлетчӗ. 

Е тата асилӳре Тӑхти ӑсталӑхне мӗн тери ҫӳллӗ шайпа картать вӑл: «Тепӗр хут 

вуларӑм та сӑввине («Чӑваш поэтсене». Мухтав юрри. - Ю.А.) - вутӑн-хӗмӗн ҫиҫсе 

тӑракан тӑван чӗлхене сӑвӑҫ мӗн тери авкалама пӗлни, сӑмах хуҫи пулни ҫӗнӗрен 

тӗлӗнтерсе ячӗ». Шутсӑр тиркевлӗ Хусанкайӑн кунашкал хакне сайрарах тӗл пулакан ӑста 

ҫеҫ тивӗҫме пултарнӑ. 

Пӗчченлӗх туйӑмӗ яланах вӑл ыттисенчен ҫӳлерех ҫӗкленнӗ кӗрнеклӗ талант шӑпи. 

Тепӗр тесен, кунта сӑмах ҫырас ӑсталӑх пирки ҫеҫ пымасть, тен, ытларах — культура, чун 

ҫӳллӗшӗ пирки. Культура тени вара универсаллӑ пӗлтерӗшлӗ япала, поэзи культури те, 

йӑла-йӗркери тасалӑх-тирпейлӗх те, тата ытти те пӗр тӗвӗпе тӗвӗленнӗ унта. Ҫак енчен 

пӑхсан та Хусанкайран вӗренмелли ҫав тери нумай пирӗн. Чӑн та, Митта Ваҫлейӗ 

каларӗшле, «шухӑ, пулнӑ, шухӑшсӑр ҫӳренӗ» евӗрлӗ ӳсӗм витӗр те тухать Хусанкай. Ку 

вӑл сӑвӑ-поэмӑра та палӑрнӑ. Туссемпе кӗрекере пухӑнса, шӑкӑл-шӑкӑл пупленӗ чух 

ҫирӗмри лирика геройӗ пурнӑҫ ҫине поэт куҫӗпе пӑхать, чунне йӳле яма та, хавасланма та 

пӗлет. 

Тултар-ха, тусӑмҫӑм, тултар,  

Тултар, Шаланкӑм, янкӑс лирик!  

Тӗнче илемсӗрех те мар, - 

Сӑвву кӑна шӑрантӑр ирӗк. 

Сӑмах май, Шаланкӑ сӑвӑҫ (Ваҫанкка Микихверӗ) ҫинчен хамӑрӑн ватӑ ҫыравҫӑсем 

пуҫ тайса калаҫнисем манӑн асӑмра юлнӑ. Пулнӑ-и, пулман-и ун пекки, Мускаври 

площадьре, Маяковскипе ура тапса ӑмӑртса, сӑвӑ-такмак каланӑ тетчӗҫ. Ҫав тери вӗри те 

чӗрӗ ҫын пулнӑ имӗш тата экспромт ӑсти. Тен, ҫавӑнпах Хусанкай Шаланкӑ таланчӗн 

ҫуначӗсем сарӑласса шансах тӑнӑ. 

Епле пулсан та, богемӑлла кӑмӑл-туйӑм палӑрӑмӗсем Хусанкай сӑвви-поэмисене 

«вӑхӑтлӑх хӑнасем» пек ҫеҫ кӗрсе тухаҫҫӗ. Ку тема ҫӑлкуҫне Омар Хайям е ытти Тухӑҫ 

поэчӗсен витӗмӗпе ҫыхӑнтарни пӗръенлӗ те ҫителӗксӗр пулӗччӗ. Ан тив, чӑваш сӑвӑҫӗ 

Есенин ҫулӗпе Саади лирики патне пырса тухнӑ тейӗпӗр. Ҫапах та хамӑр чӑвашӑн ҫавра 

юррине те манар мар. Халӑх поэзийӗнче тарӑн тымар янӑ, мӗн ӗмӗрсем тӗпенченех 

килекен жанр форми ҫке-ха ку. Ӑна Хусанкай лайӑх пӗлнӗ, тӗпченӗ. Кӗске формӑллӑ 

(ытларах тӑватӑ йӗрке) ҫавра юрӑ чӑннипех те тарӑн шухӑш-туйӑм ҫӑлкуҫӗ. Халӑх 



поэзийӗн сиплӗ витӗмӗ Хусанкай ҫырнисенче уйрӑмах вӑтӑрмӗш ҫулсенче уҫӑмлӑ 

палӑрать. Иҫӗм ҫырли эрех те, сӑра-шерпетпе симпыл та - хамӑр чӑваш пурнӑҫӗн 

кулленхи паллисемпе енӗсем вӗсем. Хӑна - вӗрле пухса сӑйласси, тус-тӑванпа 

хутшӑнасси ырӑ йӑла пулнӑ авалтан. Хусанкая илес пулсан, ун поэзинче ҫеҫ мар, хӑйӗн 

пурнӑҫӗнче те ӗҫкӗ-ҫикӗпе кӗреке культури ҫӳллӗ шайра тӑни паллӑ. Шел пулин те, ку вӑл 

хамӑр литература кулленлӗхӗнче (анлӑрах илсен ял-хула пурнӑҫӑнче те) хирӗҫле туртӑм 

-пулӑмсемпе палӑрса тӑчӗ юлашки вун-вун ҫул хушши. Хӑйне майлӑ «философие» тӳрре 

кӑларма пӑхакансем асамлӑ шӗвекпе творчество лаҫҫине хӗмлӗнрех ҫунтарма пулать 

тесе ӗнентеретчӗҫ. Мӗн пытармалли, пыск ят илнӗ поэтсем ҫине тӗллесе кӑтартатчӗҫ ун 

пек чух. Литературӑмӑр таврашӗнчи ҫак тӳнтерлӗхсем ҫинчен вара халӑхра тем тӗрлӗ 

сас-хура та сарӑлнӑччӗ. Шӳтле сӑмах, анекдотсем ҫӳретчӗҫ. «Упӑшка кашни кун ӗҫрен 

ӳсӗр таврӑнма пуҫларӗ, часах писателе тухать-ши ӗнтӗ». Ку урамра, подъездра пухӑнса 

ларнӑ хӗрарӑмсем хушшинче ҫуралнӑ сӑмах. Апла мар ҫав, творчӗство ӗҫӗнче уйрӑмах 

урӑ пуҫпа тӑрӑ ӑс кирлӗ. Ҫакна Хусанкай хӑй ҫырнисенче астутарчӗ, хӑне тыткаланипе, 

ҫынпа хутшӑннӑ чух вӑл чыс кодексне тирпейлӗ упранӑ, тӗслӗх пулнӑ.  

Тепӗр йышшисем вара «вӑкӑр сӗчӗн» диети ҫине куҫса, писатель миссине манса 

кайрӗҫ. Союз членӗсем пулса юлчӗҫ. Кунашкал чир ытти халӑхсен литературинче те 

тымар янӑ пулнӑ-мӗн. Акӑ Тимур Зульфикаров мӗн ҫырать кун пирки: «Арӑмусене пӗрин 

хыҫҫӑн тепӗрне пӑрах, ют ҫӗршывсем тӑрӑх ярӑнса ҫӳре, эрехе пехле, халӑх ҫинче 

скандалсем ту – вара пурте сан ҫине пуҫ тайса пӑхӗҫ. «Ах, мӗн тери пысӑк художник. 

Пысӑк поэт! (Литературная газета, 1989 ҫулхи ноябрӗн 20-мӗшӗ). Куратӑр-и, кунта пач 

тепӗр тӗрлӗ кодекс.  

Ҫирӗмри Хусанкай Есенин чирӗпе чирлесе ирттерет. Анчах та критиксем ҫак пулӑма 

тӗрӗс ӑнланса илме те, хаклама та пултарайман. «Хусанкай Есенин поэзине ӗмет» 

тенинчен иртеймеҫҫӗ. Есенин, Маяковский, Фет, Полонский - кашни хӑйне майлӑ чӑваш 

сӑвӑҫне хӑй сассине тупма, ҫулна шырама пулӑшаҫҫӗ. Сӑввисенче те Xусанкай 

пытармасӑр калать: «ухмаха еретӗп пулӗ Есенинпала» тет. Вырӑс поэчӗн ритмикипе 

интонацийӗ Хусанкай урлӑ чӑваш лирикине сӑрхӑнса кӗрсе, ӑна сӗткенлӗрех, ҫепӗҫ 

туйӑмлӑрах, ачашрах та тунсӑхлӑрах ҫемӗпе пуянлатнӑ. Ан тив, хӑшпӗр сӑвӑсем («Анне 

ҫырӑвӗ», «Ответ», «Ҫӗрме пуянӑн йыттине, хӑшпӗр ярӑмсем таранах) тематикипе те, 

кӗвви-ҫеммипе те уҫҫӑнах вырӑс поэчӗн витӗмне пӑхӑнса ҫырӑннӑ пулччӑр. Анчах та вӑл 

сӑвӑсем Хусангая ҫулне шырама, хӑй аллине ҫирӗплетме пулӑшнӑ. Уйрӑмах интимлӑ, 

«таса» лирика кӗвви-ҫемми тыткӑнланӑ Хусанкая Есенин поэзинче. Унра вӑл чун 

кӑткӑслӑхне уҫса палӑртмалли майсем уҫать. Калас пулать, Есенин орбити таран 

ҫӗкленме пултарнӑ-тӑк, чӑваш поэчӗн хӑвачӗ хӑйӗн те пысӑк пулнӑ эппин. Ҫапла 

Хусанкай поэзи тӳпине ҫӗкленсе пынӑ. 

 «Ҫырнисен пуххин» I томӗн тытӑмне вырнаҫуллӑ йӗркеленӗ темелле, тухса пынӑ 

кӗнекесен хронологине тытса пынӑ пухса хатӗрлекен В.Чекушкин. «Ҫурхи октавӑсем» 



(вунӑ ҫавра) ҫирӗммӗш ҫулсенче ҫырнӑ сӑвӑсене тӑрӑлаҫҫӗ. Вӗсенче Хусанкай чӑваш 

поэзийӗн тӗп ҫулӗ - Ҫеҫпӗл ҫулӗ тет, совет саманинчи поэтсене илес пулсан, унран 

пысӑкки ҫук тет. Ҫавӑнпа та пирвайхи куркине вӑл революци юрӑҫишӗн ҫӗклет. Иккӗмӗш 

курка Элкере. Хӑй ятне Хусанкай виҫҫӗмӗш вырӑна картать. Октавӑсенче хамӑр поэзин 

малаш ҫулне палӑртнӑ. «Ҫурхи октавӑсене» вуланӑ май, эпир Ухсайӑн «Кӗрхи 

октависене» (1933) аса илмесӗр пултараймастпӑрах. Чӑн та, кӗр мӑнтӑрне мухтакан 

сӑвӑсем тулли тӗшӗллӗрех: Слакпуҫ чӑвашӗ Сиктӗрме чӑвашӗпе пуҫа ухса, ура тапса 

«ӑмӑртнӑн» туйӑнать. Тинтерех ҫеҫ чӑваша килнӗскер, вӑл хӑй ҫинчен вирлӗн те 

витӗмлӗн пӗлтересшӗн пек; ҫав вӑхӑтрах «октависене» 1928 ҫултах ҫырнӑ Хусанкай 

унашкал поэт ҫӗр ҫинче пуррине пӗлмен те-ха. Вӗсен чӑн-чӑн ӑмӑртӑвӗ каярахпа 

пуҫланать: икӗ поэт пӗр-пӗрне туйса тӑни (юнашар сукмакпа чупакана ӗмӗлки е сывлӑш 

чӗтренни тӑрӑх сиссе пынӑн) шырав ҫулӗ ҫинче харпӑр хӑй сассине тупма, ҫапла майпа 

тӑван поэзие ҫӳлтен ҫӳле ҫӗкленсе пыма май панӑ. «Кӗрхи октавӑсенче» Ухсай хура 

тӑпра философийӗн тутӑ тӗшшисене ывҫи-ывҫипе сапать, вӗсем ҫул пуҫламӑшӗ 

шанчӑклӑ пулнине ӗнентернӗ. Хусанкай вара хӑй поэзийӗн философилле сӗткенне 

ытларах кальтурӑран сӑрӑхтарса илнӗ, интеллигентлӑх ҫинче никӗсленӗ. 

Энциклопедилле анлӑх, Анӑҫпа Тухӑҫ поэзине шӗкӗлчесе ӑша илни, тӗнче касни, кунсӑр 

пуҫне вышкайсӑр пысӑк талант ҫӑлкуҫӗ - ҫаксем пурте поэзин пӗрпӗтӗмӗшлӗх тӗнчине 

шӑранса кӗреҫҫӗ. Тен, Ницше шухӑшӗпе усӑ курса каласан, пирӗн поэзире Аполлонпа 

Дионисӑн икӗ тӗрлӗ ҫул-йӗрӗ ҫине туртӑннӑ ятсем вӗсем, пирӗн сӑвӑҫсем иккӗш те. 

Ницше авалхи грексен культуринче пӗтӗм аталану ҫак икӗ турӑ тытӑҫӑвӗ-кӗрешӗвӗ урлӑ 

пулса пынӑ тет. Аполлон хӗвел шевли пек ҫӗмренӗсемпе чӗресене  тивертнӗ, 

пластикӑлла формӑна, гармоние кӑмӑлланӑ пулсан, Дионис туррӑн ҫамки юнпа пӗвеннӗ, 

твор-чествӑлла экстаз самантӗнче вӑл чарусӑр хӑтланать, орги, эрех ун пурнӑҫ йӗркин 

никӗсӗ пулса тӑраҫҫӗ (кулленхи виҫи). Ницше ӗнентернӗ тӑрӑх, гармони поэчӗ Гомер 

(аполлонҫӑ) трагеди сцени тӑрӑх вирхӗнсе ҫурекен ӳсӗр Архилох (дионисҫӑ) ҫине 

тӗлӗннипе хытса кайса пӑхса тӑрать. Паллах, ку манӑн субъективлӑ ассоциаци те пулма 

пултарать. Хусанкайҫӑсемпе ухсайҫӑсенчен кашниех паян та, малашне те харпӑр хӑй 

«кумирне» пуҫ тайӗҫ, тавлашусӑр та пулмӗ, анчах та поэзи асамӗ ҫавнашкал вӑл: кам 

чунне мӗнле туртӑм тыткӑнлать, кам кама кӑмӑллать. Тата вӑхӑт алин чарӑнми ӗҫне те 

манма юрамӗ - юлашки татӑклӑ сӑмах унра. 

Вӑтӑрмӗш ҫулсенче Хусанкай кӗнекисем ҫине-ҫинех тухаҫҫӗ, вӑл шутра: 

«Сӑвӑсемпе поэмӑсем» (1931), «Сулмак» (1934 тата 1935 ҫҫ.). Ҫак кӗнекесенчен илсе 

«Суйласа илнисене» кӗртнӗ ярӑмсем Хусанкай поэзийӗн чи ҫӳлти шайне палӑртаймаҫҫӗ 

тесшӗн эп. Кунта ӗнтӗ чӑн малтан вӗсене хӑш ҫулсенче ҫырнине асран вӗҫертме 

юрамастех. Чылай чухне сӑвӑсен ятӗнченех вӗсен тӗшши палӑрать: «Автономи маршӗ», 

«Итле, Германи», «Пул примерлӑ ленинҫӑ», «Канаш колхоз» т.ыт.те. «Сулмак» кӗнекерен 

илнӗ ярӑмсем пирки те ҫавнах каламалла. Вӗсем ытларах ҫак самантлӑх хистевӗпе 



ҫуралнӑ, Хусанкай ҫӗршыври тата чикӗ леш енчи лару-тӑрусене сӑнасах пынӑ, вӗсем 

пирки ҫийӗнчех сас панӑ, халӑх патне ҫитернӗ. Очерк туртӑмӗ уҫҫӑнах палӑрать вӗсенче. 

«Ҫулсем-йӗрсем» ярӑмра 1930-1940 ҫулсенче ҫырнӑ сӑвӑсем. Кунта пулса ҫитнӗ 

поэзи тӗслӗхӗсемпе юнашар тематикӑлла сӑвӑсем те сахал мар. Юлашки ушкӑнрисем 

хӑйсен актуаллӑхӗпе палӑрса тӑраҫҫӗ. Анчах та талант ҫӑлкуҫӗ пурпӗр тапать, Хусанкай 

тус-юлташӗсем патне «Уҫӑ ҫырусем» сӑвӑласа яма кӑмӑллать, вӗсемшӗн чун ӑшши те, 

кӑмӑла ҫӗклекен сӑмахсем те тупать. «Ҫыру» сӑвӑра Хусанкай лирикин геройӗ юлташне 

хуравлать. Лешӗн чунӗ «уксахлама» пуҫланӑ иккен. «Епле намӑс мар-ха, амаҫури пек, 

писме пуҫилех сарлака Атӑлтан?» Этем таҫти хулара ӑшӑ вырӑн тупса, тӗпленнӗ 

курӑнать. Тахҫан чӑвашлӑх туйӑмӗ те пулнӑ унӑн, анчах ӑна халь Шупашкар та, тӑван 

халӑхӗ те, тус-юлташӗсем те кирлӗ мар: уншӑн тӗнче тикӗс. Паллах, Хусанкайӑн та чунӗ 

ыратнӑ: шӗкӗр хуламӑр сӑн-сӑпачӗ ҫӑпатапа чӑпталӑхран шутсӑр ерипен тасалса пырать, 

халӑхӑмӑр ытлашши чӑтӑмлӑ, такамран та йӑвашрах. Пӗр сӑмахпа, ҫӗрӗмӗр-шывӑмӑр 

Ҫеҫпӗл чанӗпе те вӑранса ҫитеймест. 

Мӗн чухлӗ тискерлӗх, мӗн чухлӗ суялӑх,  

Мӗн чухлӗ айванлӑх (Ан ил йывӑра)  

Паян тата манӑн сана, чӑтӑм-халӑх,  

«Ыйху тутлӑ пултӑр» теес-ши вара? 

Ҫук пулӗ, халӑх куҫне уҫасси - поэт тивӗҫӗ: «сана эпӗ сиплӗ вӗлтрен пек вӗтелӗп» 

тет лирика геройӗ.  

1933 ҫулта ҫырнӑ «Пушкин патӗнче» сӑвӑ пичетленнӗ хыҫҫӑн нумай калаҫтарнӑ. 

Кели Кӗркурийӗ ку темӑпа Хусанкая пародилесе те илнӗччӗ маларах. Чӑваш сӑвӑҫи 

вырӑс генийӗ умӗнче пуҫ таять, ҫав вӑхӑтра кӑшт дистанци тытам пекки те тӑвать: 

Переверзев теорийӗн витӗмӗ. Пушкин урӑх класран (дворянин) тухнӑ-ҫке-ха, Хусанкай 

«камин», «пунш» йышши улпут пурнӑҫӗн паллисене сивлет. Вӑл - пролетарий, ҫавӑнпа та 

сахалпа ҫырлахать. Кунта ӗнтӗ идеологи амакӗ Хусанкай шухӑш-кӑмӑлне, тӗрӗсрех, 

тавракурӑмне хӗсӗрлени тӳрех курӑнать. Ку чир те поэтӑн вӑраха пымасть. «Ҫулсем-

йӗрсем» ярӑмри хитре сӑвӑсен шутне «Кӗрхи кӗреке», «Аннене», «Нарспи ҫӗршывӗнче» 

(пӗчӗк ярӑм), «Савӑш курки», «Тӑхти», «Элек» тата чылай сӑвва кӗртме пулать. Ҫак 

ярӑмрах тепӗр сӑвӑлла очерк - Юман Мӗтрийӗ патне янӑ «Уҫҫыру» пур. Литература 

таврашӗнчи пурнӑҫа, пӗтӗмӗшле сывлӑша палӑртакан сӑнав-ӳкерчӗксенчен йӗркеленӗ 

очерк тытӑмне. Икӗ литератор хушшинчи калаҫу ӗнтӗ ку. Ман шутпа, кӑна хамӑр поэзие 

Хусанкай пуҫласа кӗртнӗ жанр форми темелле. Ҫамрӑк сӑвӑҫ Юман камне пӗлет витӗр, 

ҫавӑнпа та тайма пуҫа тивӗҫлӗ, пысӑк культурӑллӑ чӑваш интеллигенчӗ патне ҫырать 

«ҫырӑвне». Ана та канлӗх паман-ҫке вӗтӗ чунлӑ чӑваш «паттӑрӗсем» тата идеологи 

«тасалӑхне» упракансем. «Вак буржуалла» поэт, «националист» тенӗ ярлӑксене иккӗшин 

ҫумне те ҫакма ӗлкӗрнӗ пулнӑ-ҫке. Апла-тӑк пӗрешкел идея платформи ҫинче вӗсем. 

Поэзире хӑйне хуҫа пек туякан Хусанкай вӑйне ниҫта хурайманран, кӑштах выляса илес 



кӑмӑллӑ, критикӗсем те ав «чӑрр-чӑрр та шимп-шимп» «мӗнле ӑман паран ҫавна 

хыпаҫҫӗ». Вӑйӑран вӑкӑр тухать, тенинне пӑхмасӑрах, Хусанкай харсӑрланса илет. Ку 

вара вӑкӑра хӗрлӗ пусма татӑкӗ кӑтартниех пулнӑ: хайхи сыхлавҫӑсем каллех сыхӑ пулма 

йыхӑраҫҫӗ, класс ташманӗсем чӑмартанаҫҫӗ имӗш. 

«Савни» ярӑмра та шӑранса тухнӑ таса лирика тӗслӗхӗсем нумай. Ҫирӗммӗш 

ҫулсенче ҫырнӑ сӑвӑсем ачалӑх, яшлӑх, туслӑхпа юрату темине тарӑн уҫса кӑтартма 

пултарнипе пӗлтерӗшлӗ. Тӑван ялне кӑштахлӑха курма килнӗ лирика геройӗ тавралӑх 

илемӗпе киленет. Пӗчӗк ҫырма урлӑ хывнӑ йывӑҫ кӗпере, Сиктӗрмен шерпет пек 

ҫӑлкуҫӗсене тунсӑхланӑ вӑл. Ачалӑх сӑпки, ҫӗр сӗткенӗ, илемлӗн ешерекен йывӑҫ-курӑк, 

ватӑ йӑмра-ӑна пурте вӑй-хал параҫҫӗ, чунне сиплеҫҫӗ. 

Кӗпер урлӑ каҫрӑм та — ҫаран,  

ӗрӗхессӗм килчӗ ман ҫарран. 

«Савни» ярӑм пӗтӗмпех ҫамрӑк сывлӑшпа сывлать. Яш ҫын кӑмӑл хус-канӑвӑсем, ун 

чӗрине тунсӑх каснӑ е вӗри туйӑм капланнӑ самантра ку-ратпӑр эпир героя. Чун тӗпӗнчен 

шӑранса тухнӑ сӑвӑсенче ирхи сывлӑм уҫӑлӑхӗпе тасалӑхӗ пур. Лирика ҫӑлкуҫӗ тӑрӑлса 

ҫитнӑ, тӳлеккӗн те лӑпкӑн шӑнкӑртатса юхать. Лирика геройӗ хӗрхӳ кӗмӗлпа ачалӑхне аса 

илет, пурнӑҫ ҫулӗн пуҫламӑшӗнче «кашни пӑртак Сетнерччӗ, кашни пӑртак Нарспиччӗ 

эпӗр» тет. Акӑ пӗрремӗш юрату асапӗпе телейӗ: 

Эп-чухӑн ҫын ачи,  

юратнӑ Хӑюсӑр, вӑрттӑн та салхуллӑн.  

Мӗн чухлӗ шанчӑк эп ҫухатнӑ,  

Мӗнле кӑмӑлӑмсем ман юлнӑ! 

Мӗи чухлӗ мӗскӗнленнӗ, ахӑр,  

Хавхаланан вӗри чунпа эп,  

Ӑшра хыпӑнтарсан пӑлхавӑр  

Поэзин ҫӑп-ҫӑмӑл ҫункавӗ! 

Тасаччӗ ӗмӗт, шухӑш ҫӳллӗ...  

Кун-ҫул пурне те ӳпӗнтерчӗ:  

Юратуран асилӗм юлӗ,  

Чӗр сисӗмрен — шупка ӳкерчӗк.. 

Кунта ӗнтӗ пурте пӗрле: иккӗленни те, чӗрене «тӑвар» ларса юлни те, тепри хӑйне 

ӑнланасса шанни те т.ыт.те. Ҫапах та творчество вучахӗнче пурте шӑранать: тӳсни те, 

ҫухату та, тӗл пулусемпе ҫулсем те сӑвӑ йӗркисене вӗсем ылтӑн хакпа кӗреҫҫӗ. 

Паллах, кӗнекери «Тилли юрисем» ярӑм ҫинче чарӑнса тӑмасӑр юрамасть. Ку вӑл  - 

Хусанкай поэзийӗн тӳпи, чи ҫӳлти шайӗ. Поэт хӑй палӑртнӑ тӑрӑх, ҫак ярӑма  1933-1940 

ҫулсенче ҫырнӑ. «Тилли юррисене» халӑх юррисемпе усӑ курса ҫырнине хӑй вӑхӑтенче 

М.Сироткинах палӑртнӑччӗ. Сӑмахӗ ку чӑнах та тӗрӗс. Калӑпӑр, ҫакна ҫирӗплетсе 

паракан материалсем Патшалӑх гуманитари институчӗн архивӗнче те сахал мар. Унта 



Н.Шелепи пуҫтарнӑ юрӑсен тетрачӗ пур, «Эп юрланӑ юрӑсем» ят панӑ ӑна ватӑ сӑвӑҫ. 

Ҫак тетрадьри чылай юрӑ чӑнах та «Тилли юррисемпе» пӗр кӗвӗ-ҫемӗллӗ. Лирика геройӗ 

те Тилли евӗрлӗскерех. Анчах ку ҫапах та тулашри пӗрпеклӗх. «Тилли юррисенче» 

Хусанкай чӑваш пурнӑҫне энциклопедилле куҫкурӑмпа сӑнланӑ, халӑх ӑс-хакӑлӗн вӗҫӗ-

хӗррисӗрлӗхӗпе мӑнаҫланса ӑсталанӑ. Ҫак анлӑх вӑл халӑх характерне тарӑн уҫса 

паракан Тилли чун-кӑмӑлӗнче палӑрать. Ҫавӑнпа та ярӑмра чи пӗлтерӗшли пайӑрлӑхпа 

конкретлӑх мар, Тилли биографине тӗпчени те пире нимӗнех те параймӗ, автор хӑшпӗр 

«анкета паллисене» асӑнкалать пулин те. Кунта пӗтӗмлетӳ сулмаклӑхӗпе тарӑнӑшне пула 

конкретлӑ вӑхӑт паллисем (социаллӑх) тӗтреленсе хӑйсен уҫӑмлӑхне ҫухатаҫҫӗ тейӗн. 

Тилли шухӑшлавӗнче, вӑл пурнӑҫа, тӗнчепе ҫутҫанталӑк йӗркисене мӗнле хакланинче 

пӗтӗмпех халӑхӑн пин ҫулхи ӑсӗ, философийӗ, Халӑх юрри-сӑввисенчен шӗкӗлчесе илнӗ 

культура пуянлӑхӗ ҫине таянса, Хусанкай тата тепӗр ҫӳллӗшри шая ҫӗкленме мехел 

ҫитернӗ. Тилли вӑл - Сократ йышши шухӑшлавҫӑ, тарӑн философ, анчах чӑн чӑваш. 

Кирек кам пекех яшлӑхра яш пулнӑ вӑл — хӗрсен пуҫне ҫавӑрнӑ (кӑчӑк туртмассерен пӗр 

хӗрччӗ!), ватӑсемпе те сӑмах тупма пултарнӑ. Анчах та шухӑ та сатур каччӑ чысне куҫ пек 

упрать, тӑван-пӗтене сума сӑвать, ял-йыша хисеплет. Пурнӑҫ ҫине ҫырлахуллӑ куҫпа 

пӑхаканшӑн уйӑх ҫутипе хӗвел ӑшши, ҫӗр улшӑнни, тар юхтарса ӗҫленӗ хыҫҫӑн кӗр 

мӑнтӑрӗн ырлӑхне кӗтсе илесси, туй туса мӑнтӑрланасси, сӑпкари ачана сиктересси — 

пур те пур те аслӑ ҫутҫанталӑк (е турӑ) пӳрнӗ телей парнисем  вӗсем. Мӗнле классем 

хуҫаланнӑ вӑхӑтра пурӑннӑ-ши Тилли, феодализмра е капитализм саманинче-ши? Ҫапла 

шухӑшлама хӑнӑхтарнӑ пире шкулта историе вӗрентекенсем. Тилли кунҫулне пӑхсан, яш 

ӗмӗр, чун-чӗре чечек пек ҫурӑлнӑ тапхӑр ӑна ытарайми илемӗпе илӗртет, ҫупӑрлать (вӑл 

иккӗ килмест-ҫке-ха), чунӗ сисӗмлӗ, хевти те ҫителӗклӗ этемӗн. Ар ҫулӗнче, мӑшӑрланса 

ача-пӑчаллӑ пулсан, ура ҫине ӗне пуссан, каллех пурнӑҫӑн хӑйӗн илемӗ-астарӑвӗ ҫук 

мар. Ватлӑхра Тилли тӗнче тути-масине пӗлсе ҫитнӗ ҫын, мӗскӗн мар, тӗнче тытма 

ӗмӗтленмест. Ӑслӑ та чее ватӑ хӑйне мӑнна хумасть вӑл. Хай Сократ: эп хам нимӗн те 

пӗлменнине ҫеҫ пӗлетӗп тенешкел, Тилли ҫапла калать сӑпайлӑн: 

Ку тарана ҫитсе, ватта супса, 

Ним пиллеме, туссем, ман ҫук сире. 

Пурнӑҫ йӗркисене уҫҫӑн тиркеме хӑрамалла, Тилли тӗрӗсмарлӑха та нумай тутаннӑ 

хӑй кунҫулӗнче: «Ан хуйхӑрсамччӗ, пуҫӑм, ан йӗр, куҫӑм, ҫуралнисем те кӑлӑх-ҫке тесе». 

Ахальтен мар библире каланӑ: пысӑк чӑнлӑха пӗлекен этем пысӑк хуйхӑпа туслашать 

тенӗ. 

Пӗр турӑ ҫеҫ йӑнӑшмасть нихҫан та теҫҫӗ. Кӑткӑс та хивре пурнӑҫӑн кӑра ҫилӗсем 

Хусанкая та шеллемен, кунҫул утти йӑнӑшсӑр та, ҫухатусемсӗр те пулман, паллах. Е 

нимӗн те тумасӑр ларакан этем ҫеҫ йӑнӑшмасть. Анчах та творчество шыравӗнче йӑнӑш 

та усӑллӑ пулма тивӗҫлӗ. Ман шутпа, каярахпа, 60-мӗш ҫулсенче, Хусанкай ак ҫак 

йӗркисене утса тухнӑ ҫула тишкерсе, петӗмлетӳллӗ хак парса ҫырнӑ: 



Ҫалах та купӑсӑм кун-ҫулӗ  

Итлекене ахаль пухман.  

Тен, йӑнӑш сас та тухнӑ пулӗ,  

Анчах та урмӑш сас — тухман! 

Поэтӑн пирвайхи томӗпе тӗплӗ паллашсан, ҫакна асӑрхатӑн. Ҫирӗммӗш ҫулсенче 

Хусанкай поэзи тӗшшине тата поэт пӗлтерӗшпе пурнӑҫри вырӑнне чӗрери чӗрӗ туйӑмсен 

еккипе, чун сӗмленӗвӗпе шыранӑ, ӑнланнӑ. Поэт ытларах таса лирика енне туртӑнни вӑл 

чӑн малтан яшлӑхран килнӗ-ха, вӑл ӳсӗмре пурте чӗре хӗлӗхӗсене юрату кӗввипе 

ӗнереҫҫӗ. Юрату вӑл чунпа чун калаҫӑвӗ, ҫутӑ тунсӑх, тӗмсӗлсе кӗтни... Поэт муза 

пӑшӑлтатнине тӑнласа кӗвӗлет юррине. Ас-тӑн вара, ҫулланнӑҫемӗн, хӑйне пӑхӑнтарма, 

туйӑмсене ҫӑварлӑхлама пуҫлать. Сӑмахран, вӑрҫӑ вӑхӑтӗнче е ун хыҫҫӑнхи ҫулсенче 

Хусанкайӑн илемлӗ литература аталанӑвӗнчи тата общество пурнӑҫӗнчи ӗҫӗ-хӗлӗн 

пӗлтерӗшпе тӳпи нумай ӳсет. Анчах та акӑ мӗн куҫа курӑнать: вӑл ытларах та ытларах 

граждӑнла тема енне туртӑнать, поэзи вӑйӗпе пурнӑҫ юхӑмне витӗм пама тарӑшать, 

чӑваш ҫыннин ӑс-кӑмӑлӗпе пӗлӗвӗн шайне ӳстерме хыпӑнать, чӑвашпа ытти культурӑсем 

хушшинчи ҫыхӑнӑва аталантарать. Куҫару ӗҫӗпе ӗҫлени те нумай вӑхӑт илет. Хусанкай 

ют ҫӗршывсем тӑрӑх чӑваш «элчи» пулса нумай ҫӳрет. Тӗпрен илсен, халь ӗнтӗ эпир ӑна 

просветитель пек куратпӑр. «Уҫӑ ҫырусен» каялла таврӑнми тапхӑрӗ ҫине, тен, халь вӑл 

хӗрхӳ кӑмӑл-туйӑмпа пӑхать, кӑштах шеллесе аса илет. Кун пек калани Хусанкай 

пӗлтерӗшне ним чухлӗ те чакармасть. Асталӑхӗ те ун ӗлӗкхиллех тӗлӗнтерет. Юлашки 

ҫулсенчи Хусанкай пултарулӑхӗ ҫырана кӗрсе вырнаҫнӑ, мӑнаҫлӑн та лӑпкӑн сарӑлса 

юхакан юханшыва аса илте-рет. Кулленхи хутшӑнусенче те, ҫырас ӗҫре те поэт 

«праснана пӑсма» пӑрахнӑ ӗнтӗ - йӑрана тӳрӗ тытса пырать. 

Чӑваш чӗлхипе культурин пуласлӑхӗ эпир паян Хусанкай халалӗпе урокӗсене мӗн 

тари ӑша илме ӑс, вӑй-хал ҫитернинчен нумай килет. Апла-тӑк, поэт ҫырнисен ултӑ 

томлӑхне тӑхтаса тӑмасӑр вулкан патне ҫитерес пулать. Кашни чӑваш Хусанкай 

пӗлтерӗшне чунӗпе те, ӑс-хакӑлӗпе те ӑнланса илтӗр. Хамӑр наци идейине уҫӑмлӑ 

пӗлтерӗшпе ҫӗнӗ хӑват вӗрсе кӳртсе, ҫунат хушнӑ сӑвӑҫ-гражданин умӗнче эпир ӗмӗр пуҫ 

тайма тивӗҫлӗ. 

